
 ТАЖАЛЛИ ТУШУНЧАСИНИНГ МАЗМУН-

МОҲИЯТИ 

 

СУТЬ КОНЦЕПЦИИ ТАДЖАЛЛИ 

 

ESSENCE OF THE TAJALLI CONCEPT 

 

Аннотация: Мақолада Нажмиддин Кубро ва 

Баҳоуддин Нақшбанд рубоийларида тажалли тушунчасининг 

мазмун-моҳияти манбалар асосида таҳлил этилган.  

Калит сўзлар: Нажмиддин Кубро, Баҳоуддин 

Нақшбанд, ишқ, тажалли, мастлик, ҳушёрлик, Оллоҳ жамоли. 

 

Аннотация: В статье на основе источников 

проанализировано содержание понятия таджалли в рубаи 

Наджмиддина Кубро и Бахоуддина Накшбанда. 

Ключевые слова: Наджмиддин Кубро, Бахауддин 

Накшбанд, ишк, таджалли, опьянение, трезвость, 

божественность. 

 

Abstract: The article analyzes the content of the concept 

of tajalli in the Rubai of Najmiddin Kubro and Bahouddin 

Naqshband on the basis of sources. 

Keywords: Najmiddin Kubro, Bakhauddin Nakshband, 

ishq, tajalli, intoxication, sobriety, Divine face. 

 

 

 
 

 

 

Кириш.  

Инсоннинг маънавий камолоти ҳозирги кунда  долзарб масаладир. Зоҳирпарастлик, 

моддиятга берилиш жамиятда инсон қадрига номақбул муносабатларни шаклланишига сабаб 

бўлмоқда. Ҳолбуки ҳақиқий инсон зоҳири эмас, ботини билан гўзалдир. Инсон ботини, ички 

оламини тадқиқ этишда тасаввуф фалсафасининг ўрни каттадир. Мустақиллик даврида 

фалсафанинг бу соҳасига эътибор берила бошланди. Инсон қалби, маънавияти ва моҳиятини 

ўрганишда тасаввуфий рубоийларнинг аҳамияти  бениҳоя катта. Кубравия таълимотининг 

асосчиси Нажмиддин Кубро ва Нақшбандия камолот йўлини машҳур этган Баҳоуддин Нақшбанд 

рубоийларидаги фалсафий моҳиятни очиб бериш долзарб масаладир. 

  Адабиётлар таҳлили ва методология.  

Нажмиддин Кубро рубоийлари сақланганлигини шарқшунос олимлар аниқлаганлар [6]. Бу 

рубоийлар  асл форсий тилидаги нусхасида жамланиб, ўзбек тилига ўгирилиб, рисола ҳолида 

нашр этилган [9]. Рубоийлар мазмун-моҳиятига қараб ўзбек тилига таржима этилган [7,8]. 

Тадқиқотларимиз натижасида Баҳоуддин Нақшбанд рубоийлари жамланган асарни топишга 

муяссар бўлдик [1]. Бу рубоийларни асл форсий тилидаги араб ёзувидаги кўринишини сақлаган 

ҳолда кириллча ёзувга ўгириб, китобхонлар эътиборига ҳавола этдик[3]. Баҳоуддин Нақшбандга 

бағишланган манбаларда [2,4,5,25,28,29] рубоийлар борлиги кўрсатилган бўлса-да, уларнинг 

миқдори жуда озлигини аниқлаган эдик. Баҳоуддиннинг янги топилган рубоийларини маълум 

миқдорда таҳлил этишга ҳаракат қилдик[16-23]. Тасаввуфшунос олим Сайфиддин Сайфуллоҳ 

Баҳоуддин Нақшбанднинг 5 та рубоийси ҳақида маълумот берган [27]. Нажмиддин  Кубро ва 

Баҳоуддин Нақшбанд рубоийларини қиёслаб, умумий ва хусусий томонларини аниқлаб, мазмун-

моҳиятини герменевтик услуб асосида ўргандик. 

 Муҳокама. 

Тасаввуф таълимотининг асосий тушунчаларидан бири тажаллидир. Тасаввуфшунос олим 

Иброҳим Ҳаққул томонидан тартибга келтирган тасаввуф истилоҳлари  луғатида тажалли 

тушунчасига қуйидагича таъриф берилган: “Тажалли-илоҳий файзнинг солиҳ кўнглида зуҳур 

айлаши, ғайб нурларидан пайдо бўлган ҳол” [26:242].  Тажалли икки қисмдан иборатдир: 1. 

Руҳоний тажалли. 2. Раббоний тажалли. Бу ҳам иккига ажралади: 1. Улуҳият тажаллийси. 2. 

Рубубият тажаллийси. Буларнинг бири Муҳаммад, иккинчиси Мусо пайғамбарга тегишлидир. 

Демак, Оллоҳнинг жамолу жалоли борлиқда зоҳир бўлади ва бу инсон қалбида тажалли этади.  

Илоҳий тажалли таъсирида  ҳақиқат йўлидан  бораётган толиб ишқ  шаробини ичгандай 

бўлади. Тасаввуфда ҳақиқатга етишишнинг икки йўли мавжуд:  Боязид Бастомий асослаган 

мастлик, ҳушсизлик, фано бўлиш йўли ва Жунайд Бағдодий асослаган ҳушёрлик йўли [24:14-18]. 

 Нажмиддин Кубро рубоийларида илоҳий ишқдан маст бўлган ошиқ қуйидагича 

тавсифланган: 

 

Зи  он  бода  нахӯрдаам, ки ҳушёр шавам, 

Он  маст набудаам, ки бедор шавам. 

Як  ҷоми тажаллии ҷамоли  ту  бас  аст, 

То  азадаму вужуд безор шавам [9:35]. 

Мазмуни: 

Ул  бодадан ичмадимким  ҳушёр  бӯлсам, 

Ул  маст  эмасманки  бедор  бӯлсам. 

Сенинг жамолинг  тажаллисининг  бир  жоми  етарлидир, 

Токим  адаму  вужуддан  безор  бӯлсам. 

         Нажмиддин Кубронинг бу рубоийсидаги бода – шароб илоҳий файз, нурни англатади. Бу 

бодани қалб жомига тўлдирган ошиқ илоҳий ишқда маст бўлади. Нажмиддин Кубро фикрича, 

илоҳий ишқ бодасидан маст бўлган ошиқ ҳушёр бўлмайди. Илоҳий жамолнинг тажаллийси 

натижасида у борлиқ ва йўқликдан безор бўлади. Ошиқ учун фақатгина Оллоҳ жамоли керакдир.  

        Адам тушунчаси йўқлик маъносини билдиради. Қуръони каримдаги кунфаякун ояти амрига 

кўра биз билган ва билмаган, кўрган ва кўрмаган борлик адамдан, яъни йўқликдан пайдо бўлган. 

Рубоийдаги адаму вужуд борлиқу йўқлик бирлигини англатади. Оллоҳнинг жамоли тажалли 

этган ошиқ учун бу нарсалар тўғрисида фикр юритиш оғир, унга Ҳақнинг жамоли ва висоли 

бўлса бўлади. 

“Жамолинг менга бас” асарида Нажмиддин Кубронинг юқоридаги рубоийси қуйидагича 

таржима этилган: 

Ул бодани бер, ғам мени ҳушёр этмиш, 

Маст бўлмасам, айт, не мени бедор этмиш. 

Бер жоми тажаллийингни бир, шул басдир, 

Йўқлиғу борлиғ мени безор этмиш [9:34]. 

Бизни фикримизча, таржиманинг биринчи ва иккинчи қаторларида асл мақсад очилмаган. 

Аммо охирги қаторларда тажаллининг мазмун-моҳияти тўғри ёритилган. 

Эргаш Очилов Нажмиддин Кубронинг юқоридаги рубоийсини ўз асарида 7 рақам билан 

киритиб, қуйидагича таржима этган:  

Ул бодани ичмадимки, ҳушёр ўлсам,  

Ул маст эмасман яна бедор ўлсам. 

Тарк этсам адам бирла вужудни тонг йўқ, 

Бир жилвайи ҳуснинг ила хуммор ўлсам[7:104]. 

Эргаш Очиловнинг таржималарида рубоий биринчи ва иккинчи қаторларининг мазмуни 

тўғри ёритилган. Аммо учинчи қаторда адам тушунчасини таржимон, бизнинг фикримизча, 

нотўғри изоҳлаган. Таржимон фикрича, тасаввуф фалсафасига кўра у дунё – ҳақиқий олам, 

борлиқ, бу дунё-ўткинчи, йўқлик. Шу жиҳатдан рубоийдаги адам тушунчаси мавжуд дунё 

маъносида келаяпти. Ҳолбуки адам йўқлик, вужуд борлиқ бўлиб, тажалли шаробидан  ичган  

ошиқ учун  адам-йўқлик ва вужуд борлиқ бирдай бўлиб, улардан безор бўлади ва Оллоҳ 

жамолини кўришни истайди. 

       Натижалар. “Рубоиёти Хожа Нақшбанд” асаридаги 78 рақамли рубоийда Баҳоуддин 

Нақшбанд тажалли тушунчасини қуйидагича ёритган.  

 هر باده که از حضرت الله دهند

 بی منت شافی سحرگاه دهند

 خواهی که کمال معرفت دریابی

 دهنداز خود بگذر تا بخودت راه

Ҳар бода, ки аз ҳазрати Оллоҳ  диҳанд, 

Беминнати шофӣ саҳаргоҳ диҳанд. 

Хоҳе, ки камоли маърифат дарёбӣ, 

Аз худ бигузар, то ба худат  роҳ  диҳанд [1:120]. 

Мазмуни: 

Ҳазрат Оллоҳдан ҳар бодаким бермишлар, 

Тонг шофеийсининг миннатсиз бермишлар. 

Маърифат камолини топмоқ истасанг, 

Ўзингдан ўтгин, токим ўзингга йўл топарсан. 

Баҳоуддин Нақшбанднинг бу рубоийларида илоҳий тажалли Оллоҳ мадади билан 

бўлиши кўрсатилмоқда. Нажмиддин Кубро ғоясидан фарқли тажалли нуридан файзидан 

баҳраманд бўлган ориф маърифат йўлини танлайди. У вужудидаги нафсоний истаклар устидан 

ғолиб чиқиб, Оллоҳ жамолини кўришга муяссар қиладиган йўлни топа олади. Нақшбандия 

таълимотидаги бу йўл ҳушёрлик йўлидир[24].  

Баҳоуддин Нақшбанднинг “Рубоиёти Хожа Нақшбанд” асаридаги 79 рақамли 

рубоийсида ҳам тажалли тушунчаси қуйидагича ёритилган. 

 دو چشم پور نم بهتراز خون دلم

 در عیش و نشاط اندوه غم بهتر

 یک لحظه حضور دل به درگاه خدا

 از سلطنت تمام عالم بهتر

Аз хуни дилам ду чашми пурнам беҳтар, 

Дар айшу нишо тандуҳу ғам беҳтар.  

Як лаҳза  ҳузури  дил ба даргоҳи Худо, 

Аз салтанати тамоми  олам  беҳтар[1:121]. 

Тасаввуфшунос олим Сайфиддин Сайфуллоҳ маълумот беришича, бу рубоийни 

Нақшбандия таълимоти толиблари аср намозидан сўнг тасбиҳ, тиловат ва дуолардан кейин 

ихтиёрий равишда 5 марта ўқиганлар. Сайфиддин Сайфуллоҳ бу рубоийни қуйидагича таржима 

этган: 

Юракдаги қонимдан кўздаги нам яхшироқ, 

Ҳам айшу ишратдан, меҳнату ғам яхшироқ. 

Ҳузури дил ила турмоқ Яратган даргоҳида, 

Тамоми борлиқ, олам давлатидан яхшироқ [27:15]. 

Баҳоуддин Нақшбанднинг бу рубоийсидан маълум бўладики, Оллоҳнинг даргоҳидан 

келадиган тажалли файз ва нурларини ҳузури дил, яъни воқифлик билан қабул қилиш барча 

неъматлардан афзал экан.  Бу рубоий ҳам Нақшбандия таълимоти тажаллини орифона 

тушунтиришини англатмоқда. Бу ғоя Баҳоуддин Нақшбанднинг “Вуқуфи қалбий” – “Қалбдан 

огоҳлик, воқифлик” тамойилига уйғундир.  

Хулоса. 

 Юқоридаги рубоийларнинг таҳлили асосида  қуйидаги хулосаларга келиш мумкин: 

1. Нажмиддин Кубро тажаллини ошиқона, фано бўлиш мазмун-моҳияти билан ёритган.  

2. Баҳоуддин Нақшбанд тажаллини орифона изоҳлаб,  маърифатли бўлиш босқичи сифатида 

тушунтирган. 

3. Тажалли асосий тасаввуфий-фалсафий тушунча бўлиб, ишқ йўлидаги  ошиқлар ва 

маърифат йўлидаги орифлар учун ўзига хос мазмун-моҳият касб этади. 

4. Нақшбандия таълимотидаги ҳушёрлик йўли илоҳий моҳият тажаллисини мақбул инъикос 

этади. Бу таълимотдан Янги Ўзбекистонда маърифатли жамият қуриш учун фойдаланиш 

яхши самара беради. 

 

Фойдаланилган адабиётлар рўйхати 

